
Assalamualaikum warahmatullahiwabarakatuh
Salam Sejahtera
SALUTASI

YBrs. Encik Zulkifli bin Ismail, 

Timbalan Ketua Pengarah Operasi

YBrs. Puan Rosmahwati binti Ishak, 

Timbalan Ketua Pengarah Strategik
YBrs. Dr. Zaitol binti Salleh, 

Pengarah Bahagian Kawalan Standard selaku Pengerusi Jawatankuasa Penganjur Perhimpunan kali ini,
YBrs. Puan Hajjah Wan Zarina binti Wan Salleh,

Pengarah Bahagian Psikologi dan Kaunseling Selaku Pengerusi Bersama 
Semua Pengarah-Pengarah Bahagian,

Urus Setia Bahagian Kawalan Standard, Bahagian Psikologi dan Kaunseling, Bahagian Pengurusan Maklumat dan Unit Perhubungan Awam.
Semua warga kerja Ibu Pejabat JKM, dan
Seterusnya tuan-tuan dan puan-puan, para hadirin yang saya hormati sekalian.
ALU-ALUAN 
1) Alhamdulillah hirabbilalamin wabihii nasta’in. Marilah bersama-sama kita memanjatkan setinggi-tinggi kesyukuran ke hadrat Allah SWT kerana dengan limpah kurnia dan keizinanNya jua kita berada dalam keadaan sihat dan dapat hadir ke Perhimpunan Bulanan JKM, Bilangan 1 Tahun 2019. Selawat dan salam buat Rasulullah SAW junjungan tercinta dan para sahabat serta ahli keluarga baginda.
2) Pada kesempatan ini, saya ingin mengucapkan syabas kepada Bahagian Kawalan Standard serta Bahagian Psikologi dan Kaunseling selaku penganjur perhimpunan bulanan yang pertama pada tahun ini. 
3) Saya juga mengalu-alukan kehadiran semua Pengarah-Pengarah Bahagian, Para pegawai dan warga kerja JKM Ibu Pejabat. Terima kasih kerana meluangkan masa bersama saya dalam perhimpunan ini. 
UCAPAN TAHUN BARU

4) Saya fikir masih tidak terlewat untuk saya mengucapkan Selamat Tahun Baru 2019 kepada semua warga kerja JKM Ibu Pejabat. Saya ingin mengucapkan setinggi-tinggi penghargaan dan ucapan terima kasih kepada semua warga kerja JKM ibu pejabat yang telah melaksanakan tugas yang diamanahkan dengan penuh dedikasi dan cemerlang sepanjang tahun 2018. Saya percaya setiap daripada kita telah berusaha dengan sehabis baik dalam mengharungi cabaran sepanjang tahun 2018 yang lalu. Diharapkan ia akan menjadi pemangkin dan kekuatan untuk kita terus beristiqamah dan beriltizam melaksanakan perkhidmatan dengan lebih cemerlang dan berintegriti dalam menjalankan amanah yang ditetapkan sepanjang pada tahun 2019 ini. 
PENGHARGAAN KEPADA WARGA KERJA JKM IBU PEJABAT

5) Pada kesempatan ini, saya ingin mengucapkan tahniah dan selamat datang kepada semua warga kerja baru yang bertukar masuk ke Ibu Pejabat JKM. Kehadiran tuan-tuan dan puan-puan adalah dialu-alaukan dan amat penting sekali bagi membantu membuat perancangan, penilaian dan pelaksanaan program dan aktiviti jabatan, khasnya dan kerajaan amnya. Ucapan penghargaan dan tahniah juga kepada pegawai dan kakitangan yang telah bertukar keluar daripada ibu pejabat JKM atas sebab kenaikan pangkat atau pertukaran biasa. Semoga semua pegawai yang terlibat dapat menimba pengalaman di tempat yang baru. Segala sumbangan dan khidmat bakti yang dicurahkan amatlah dihargai dan diharap mendapat ganjaran yang baik disisi Allah jua.
YBrs.Dato’/Dr./Tuan-Tuan/Puan-Puan sekalian,
PERHIMPUNAN BULANAN JKM YANG TETAP DAN BERTERUSAN
6) Perhimpunan Bulanan merupakan salah satu platform untuk menghimpunkan warga kerja pada setiap bulan. Tujuan diadakan perhimpunan bulanan adalah untuk mendengar ucapan, pemakluman dan informasi daripada pihak pengurusan tertinggi berhubung hasrat dan harapan jabatan ke arah peningkatan kualiti penyampaian perkhidmatan yang cemerlang kepada pelanggan. Melalui pertemuan sebegini juga, kita semua warga JKM dapat saling berjumpa, berinteraksi, bermuafakat, menghargai dan menghormati, sertta membantu di antara satu sama lain walaupun bekerja di Bahagian yang berbeza.
7) Untuk makluman semua, pada tahun ini JKM Ibu Pejabat akan mengadakan Perhimpunan Bulanan secara tetap dan berterusan pada setiap awal bulan bersesuaian dengan Pekeliling Am Bilangan 2 tahun 2000. Bahagian Kawalan Standard adalah bertanggungjawab untuk menyelaraskan jadual perhimpunan, dan setiap Bahagian akan bergilir-gilir menjadi penganjur perhimpunan tersebut.

YBrs.Dato’/Dr./Tuan-Tuan/Puan-Puan Yang Dihormati Sekalian,

KESERONOKAN BEKERJA 
8) Emosi diri merupakan sesuatu yang amat penting dalam mempengaruhi kebahagiaan kita. Emosi yang positif boleh meningkatkan keupayaan kita untuk mencetuskan idea, ilham, penyelesaian masalah dan membina daya intelektual serta sumber sosial yang amat penting dan diperlukan dalam organisasi. Penglibatan ikhlas kita terhadap pekerjaan akan memperlihatkan kesediaan kita untuk memberikan komitmen yang tinggi, fokus dan melakukan tugas dengan sepenuh jiwa raga sehingga selesai dilaksanakan dengan jayanya. 
9) Pemilihan dan penetapan matlamat atau azam untuk mencapai sesuatu kecemerlangan merupakan faktor motivasi dalaman yang dapat membantu kita memenuhi keperluan asas psikologi sebagai manusia. Keupayaan kita untuk mengimbangi di antara matlamat diri dan tugas yang dipertanggungjawab turut menyumbang kepada kebahagiaan dan keseronokan di tempat kerja. Kejayaan melaksanakan tugas yang dipertanggungjawabkan pastinya akan mencetuskan perasaan bangga dan kepuasan yang mendalam kepada kita kerana segala pengorbanan yang dilakukan adalah demi kesejahteraan kehidupan kita, kecemerlangan organisasi dan kemakmuran negara. 
10) Ini kerana, jika kita berasa seronok dan berpuas hati dengan pekerjaan yang dilakukan, kita bukan sahaja berasa bahagia di tempat kerja, malah keseronokan itu akan dibawa balik ke rumah apabila kita bersama dengan keluarga. Kita beroleh keberkatan dalam membelanjakan gaji atau pendapatan terhadap diri dan keluarga. Justeru, bersyukurlah kerana pada hari ini kita masih mempunyai pekerjaan walaupun dunia berada dalam situasi ekonomi yang tidak menentu. Tanpa pekerjaan, kita mungkin berhadapan dengan pelbagai isu yang boleh memberi kesan ke atas kebahagiaan diri, keluarga, masyarakat dan negara.
11) Oleh yang demikian, jadikanlah tahun 2019 ini sebagai tahun keseronokan bekerja. Semua warga JKM diseru agar bekerja dalam suasana yang ceria, gembira dan berasa senang hati untuk melakukan tugas-tugas seharian yang diamanahkan. Kata mendiang Steve Jobs “Your work is going to fill a large part of your life, and the only way to be truly satisfied, is to do what you believe is great work. And, the only way to do great work is to love what you do.” 
YBrs.Dato’/Dr./Tuan-Tuan/Puan-Puan sekalian,
PENGUASAAN ILMU DAN TEKNOLOGI MAKLUMAT
12) Sebagai sebahagian daripada warga global yang berdepan dengan ledakan maklumat serta kemajuan teknologi era masa kini, kita perlu bijak untuk menanganinya. Perkembangan teknologi hari ini telah merubah lanskap pemahaman, amalan, akses serta budaya yang menjadi asas kepada hubungan di antara penjawat awam dengan masyarakat dan sesama kita. Kehendak dan jangkaan rakyat kini adalah perkhidmatan bersifat 24 jam dan 7 hari seminggu. Kehadiran warga kerja ke pejabat bukan sahaja secara fizikal tetapi telah ditambah dengan kebolehan untuk akses melalui portal dan aduan melalui e-mel, whatsapp, facebook, instagram dan sebagainya yang dikenali sebagai media sosial.
13) Sebagai penjawat awam, kita perlu menguasai teknologi ini dan bijak untuk mengurus cabaran perubahan tersebut agar perkhidmatan JKM dapat dikekalkan untuk terus signifikan dan relevan dengan peredaran masa. Kita perlulah sentiasa proaktif untuk menyediakan maklumat bersandarkan informasi yang jelas, tepat dan padat agar perjalanan sistem pentadbiran dan pengurusan perkhidmatan jabatan sentiasa berada di atas landasan yang betul, cekap dan tidak dipertikaikan.
YBrs.Dato’/Dr./Tuan-Tuan/Puan-Puan Yang Dihormati Sekalian,
LARANGAN MENYEBARKAN ISU-ISU BERSIFAT PERKAUMAN
14) Kebelakangan ini, kerap kali kita mendengar, membaca dan melihat pelbagai isu, permasalahan dan peristiwa yang mencetuskan bahang antara kaum samada melalui media masa atau media sosial. Jadi, sudah setentunya kita sebagai penjawat awam mempunyai obligasi untuk berlaku adil kepada semua pihak tanpa mengira bangsa dan agama pada setiap masa. Kita perlu mempastikan diri kita, rakan sekerja kita malah ahli keluarga kita untuk tidak terlibat dalam menyebarkan isu-isu bersifat perkauman dan perkara-perkara yang boleh menjejaskan keharmonian dalam masyarakat menerusi apa jua media sosial. Justeru itu, saya mengingatkan semua warga kerja JKM di ibu pejabat agar tidak menyebarkan apa jua isu yang bersifat perkauman atau permusuhan sesama kita, sebaliknya sebarlah informasi dan maklumat yang boleh membina masyarakat, agama, bangsa, dan negara Malaysia yang dikasihi ini. 
YBrs.Dato’/Dr./Tuan-Tuan/Puan-Puan Yang Dihormati Sekalian,
MEMBANGUNKAN PASUKAN KERJA YANG TEGUH DAN KOMITED 
15) JKM perlu sentiasa berusaha untuk membangunkan pasukan kerja yang teguh dan komited. Semua peringkat warga kerja JKM perlu membuat ketetapan minda dan iltizam untuk bekerja bersungguh-sungguh, sama-sama menyinsing lengan, susah dan senang sama-sama diharungi. Bagi mewujudkan impak positif yang berterusan, sikap yang baik, komitmen, motivasi dan kesungguhan adalah ramuan yang amat penting dalam membina kejayaan. Ketua-ketua Bahagian perlulah memastikan semua warga kerja di Bahagian, khususnya pemimpin-pemimpin pasukan di bawahnya benar-benar menjunjung tinggi amalan kerja yang baik, integriti dan akauntabiliti dalam perkhidmatan.
16) Setiap data dan fakta yang diberikan mestilah dilaporkan dengan jujur dan benar sebagaimana kata pepatah arab ‘berkatalah benar sekali pun pahit’. Ini kerana, apa yang kita mahukan pada akhirnya bukanlah sekadar omongan kosong, umpama cerita-cerita indah dari kayangan yang bersulamkan fatamorgana semata-mata. Apa yang kita hajatkan sesungguhnya adalah impak dan natijah yang positif, elok lagi berkat kepada diri kita sebagai penjawat awam, dan berlimpah kepada rakyat dan negara.
KEPIMPINAN MELALUI TELADAN
YBrs.Dato’/Dr./Tuan-Tuan/Puan-Puan Yang Dihormati Sekalian,

17) Kata-kata Inggeris ada menyebut bahawa ‘Lead by example’ atau kepimpinan melalui teladan. Sesungguhnya, faktor ini amat penting khususnya untuk memacu perubahan dalam organisasi. Ini bermakna, kita perlu membuat perubahan dan penambahbaikan terhadap diri kita ke arah yang lebih baik dan cemerlang terlebih dahulu sama ada dari segi sikap dan penampilan, ilmu dan kemahiran, kualiti dan integriti diri. 
18) Tidak dinafikan, dalam proses melaksanakan pelbagai inisiatif jabatan, barangkali kita juga tidak terkhilaf dari melakukan kesilapan namun, kita harus sentiasa positif. Jadikan kesilapan-kesilapan lalu sebagai pedoman untuk kita terus mengukir kejayaan. Jangan biarkan unsur-unsur negatif menguasai diri kerana ia mampu meranapkan segala apa yang kita rancang dan usahakan. Jadilah role model yang baik dengan set pemikiran yang positif. Seseorang pemimpin yang hebat itu adalah umpama “sebatang pokok yang baik, pucuknya menjulang tinggi ke langit, namun akarnya menunjang teguh ke dalam tanah”.
YBrs.Dato’/Dr./Tuan-Tuan/Puan-Puan Yang Dihormati Sekalian,
PENUTUP
19) Pada ketika ini, saya mulai bercuti dan tanggungjawab untuk menjalankan tugas Ketua Pengarah banyak dilaksanakan oleh Timbalan Ketua Pengarah Operasi dan Timbalan Ketua Pengarah Strategik. Justeru, saya menyeru dan berharap semua Pengarah Bahagian dan warga kerja JKM ibu pejabat memberi sepenuh kerjasama, sokongan dan dokongan yang kuat kepada mereka. Sesungguhnya, saya percaya bahawa kejayaan JKM ini hanya akan terhasil daripada gabungan tenaga dan kesungguhan di semua peringkat perkhidmatan sama ada pegawai bawahan atau pengurusan atasan.

20) Saya sudahi ucapan ini dengan dua (2) rangkap pantun:

Kalau ada pauh di daik,

Bawa sebiji ke tanah seberang,

Kalau ada budi yang baik,

Sampai mati dikenang orang.

Di sana padi, di sini padi,

Itulah nama sawah dan bendang,

Di sana budi di sini pun budi,

Barulah sempurna menjadi orang.

Selamat Menyambut Tahun baru 2019 kepada semua!
Wabillahhi taufik wal hidayah, assalamualaikum wbt

Sekian, terima kasih.

